
Búskaparstøðan nov. 2002

Fram til fyrru helvt í 2002 hevur verið tosað um, at búskapurin er um at verða ovurhitaður. Vit hava fingið eitt sera lítið arbeiðsloysi, 2-3%, og trýst tykist at vera á arbeiðsmarknaðinum eftir arbeiðsmegi. Handilsjavnin (uttan skip) nærkast nú null, tó at enn er rættiliga stórt avlop á gjaldsjavnanum. Tann stóra uttanlandsskuldin frá byrjanini av 90-árunum er vend til eina rættliga fitta áogn mótvegis útlandinum. 

Men eftir 8 ár við afturvendandi vøkstri í búskapinum á flestøllum økjum tykist nú at vera komin stígur í vøksturin.

Hetta er nakað, sum bert partvíst kemur fram av fyriliggjandi hagtalstilfari. Sambært samrøðum við fólk í vinnuni, so er tó talan um eina rættiliga greiða mynd. Niðanfyri verður givin stutt frágreiðing um einstøku vinnugreinirnar, ið grundar seg á kanningar, sum Føroya Sparikassi hevur gjørt í oktober/november 2002.

Fiskiskapur

Fyri fiskiskapin eru nøkur av lyklaorðunum: nøgdir, fiskaprísir og oljuprísir. 

Heimaflotin hevur havt eitt sera gott ár í 2002, hvat nøgd viðvíkur, soleiðis at tað prísfallið, sum hevur verið á toski og serliga á hýsu, er mótsvarað gott og væl av øktari veiði. Oljuprísurin fall munandi gjøgnum 2001, men hevur havt ein lítlan hækkandi tendens í 2002. 

Smáir trolarar, partrolarar og nótaskip fáa væntandi umleið eins gott ár í 2002 og í 2001. Hesi úrslitini eru nóg góð til at forrenta nýíløgur. Djúpvatnstrolararnir og línuskipini fáa knappliga so góð úrslit í 2002 sum í 2001, og hesi úrslit eru ikki nóg góð til at forrenta nýíløgur. 

Fjarfiskiflotin fevnir fyrst og fremst um teir stóru flakatrolararnar og rækjuskipini. Hóast 2002 verður umleið eins gott og 2001, m.a. grundað í tann rættiliga lága oljuprísinum, so hava flakatrolararnir neyvan tey bestu útlitini til nýíløgur, tí fiskirættindini eru vorðin skerd gjøgnum árini, og útlit eru ikki fyri størri rættindum í framtíðini. 

Rækjuskipini hava havt sera stórar trupulleikar hesi seinastu árini, tí prísurin hevur verið út av lagi vánaligur, og veiðirættindini hava ikki givið møguleikar fyri at mótsvara lágu prísunum við størri veiði. Men prísurin er øktur nógv farna hálva árið, so nú kunnu aftur verða útlit fyri summum av skipunum. Hóast hetta verður 2002 eitt sera vánaligt ár fyri rækjuflotan.

Fiskavirki

Fiskavirkini høvdu gjøgnumgangandi eitt gott ár í 2001, hóast onkur virki hava noyðst at steðga virkseminum. Gjøgnumgangandi kláraðu tey størri virkini, ið standa fyri uml 80% av allari framleiðsluni á landi, seg best. Árið í ár vísir seg at hilnast uml. eins væl og 2001, serliga fyri Føroya Fiskavirking, ið hevur klárað at tillaga seg til teir skiftandi rávøruprísirnir. Tey smærru virkini, sum annars ofta eru meira viðbrekin, tí tey ofta dúva á eina ella tvær framleiðslur, hava eisini havt eitt gott ár í 2002, tí liðugtvøruprísfallini ofta eru mótsvarað av rávøruprísfalli.

Pelagisku virkini hava eisini havt eitt rímuligt ár í 2002. Innan vinnuna vænta teir tó 10-20% minni nøgdir í 2003, m.a. tí svartkjafturin helst verður kvoteraður pr. skip, og tí teir vænta, at mjølprísirnir fara at falla nakað, tó kanska mótsvarað av lægri prísi til skipini. Hugsast kann eisini, at nýggja peglagiska virkið Kollafjørður Pelagic og Havsbrún í felag fara at verða før fyri at fáa útlendsk skip til at landa í Føroyum. Um hetta eydnast, so kunnu vit fáa størri nøgdir til virkini enn í 2002. 

Alivinna

Alivinnan hevur havt lágar prísir í 2002, og trupulleikar við ILA-sjúkuni hava gjørt, at nøgdirnar, sum hava verið hildnar møguligar at framleiða, eru justeraðir niður. Umframt beinleiðis at geva brúkunum tap, hevur ILA sjúkan eisini havt við sær eina hækking í framleiðslukostnaðinum, deils vegna størri felli, deils vegna slakari vøkstur.

Prísirnir á alilaksi vóru sera lágir í seinnu helvt av 2001 og byrjanini av 2002, og teir eru enn ikki komnir nógv upp um kostprísin. Væntað verður ikki, at prísirnir rætta seg munandi restina av 2002.

Alivinnan øll (sjógv- og smoltaling, kryvji- og foredlingsvirki) væntast at hava eitt munandi hall í 2002, millum 50-100 mkr. Hóast hetta verður eginpeningurin í vinnuni framvegis rímuliga góður, uml. 400-450 mkr. Solvensurin er í meðal góð 20%, ið er nakað minni enn ynskiligt í mun til tær broytingar, sum vinnan stendur yvir fyri. Hesi tøl fjala tó yvir stórar munir millum feløgini.

Fleiri fyritreytir tala fyri eini hækking í prísinum í 2003, m.a. at nøgdirnar á marknaðinum neyan fara at kunnu fylgja við eftirspurninginum. Útlitini hjá alivunnuni í 2003 eru tí rímuliga góð, tó at tær nøgdirnar, sum fyrr hava verið ætlaðar fyri 2003 og frameftir, í løtuni ikki kunnu realiserast. 

Vinnur á landi

Tey hagtøl, sum eru tøk fyri vinnurnar á landi, eru fyrst og fremst lønarútgjaldingar, innflutningstøl og talið av skrásettum bilum. 

Lønargjaldingarnar í byrjanini av árinum í ár vóru typiskt 13-17% oman fyri somu mánaðir í 2001. Hesin vøkstur er nú minkaður niður í 6-7%. 

Eina líknandi mynd sæst, tá ið hugt verður at nýskrásettum bilum, har sera stórur vøkstur var í byrjanini av árinum, 20% heilt upp í 40%. Hetta er broytt til beinleiðis fall í mun til 2001 teir seinastu mánaðirnar. Vøksturin í nýskrásettum bilum er fram til oktober ikki meira enn knøpp 5% meira enn jan-okt. 2001. 

Samlaði innflutningurin, skip undantikin, fram til juli 2002 er eitt vet lægri enn sama tíðarskeið í 2001. Hetta stendst m.a. av falli í innflutninginum av alifóðri og í innflutninginum av brenni. Men vøksturin í tilfari til byggivirki, tilfar til vinnur og bilar er nakað minni enn vøksturin var í 2001. 

Innflutningurin av nýtsluvørum er vaksin uml. 7%, ið er tað sama, sum vøksturin í sama tíðarskeiði í 2001.

Innflutningurin vísir nakað væl lægri maskiníløgur í 2002 enn í 2001. Hetta verður eisini stuðlað av at íløgu-mvg er fallið í 2002 í mun til 2001. Fyrivarni má tó takast fyri, at talan kann vera um einkultstandandi stórar íløgur, sum vóru gjørdar í 2001, sum ikki koma fyri aftur í 2002 , ma. byggingin av Kollafjørður Pelagic og ein diesel-motorur til SEV á Sundi. 

Vøksturin í søluni av byggitilfari, bæði timbri og saniteti, er hæsað av, m.a. tí at ordrabøkurnar hjá hondverkarunum ikki longur eru fullar. Tað eru eisini færri, sum biðja um tilboð upp á tilfar til húsabygging. Tað er tó møguligt, at útstykkingar í Havn kunnu hava við sær vøkstur. 

Húsameklararnir siga frá, at færri fólk hyggja eftir húsum, og tað tekur longri tíð at selja hús nú. Tað tykist sum, at vøksturin i húsaprísum er minkaður burtur, tær seinastu prísuppgerðirnar hjá Sparikassanum vísa enntá eitt fall í Tórshavnar økinum, tó prísirnir framhaldandi økjast uttan fyri Havnina. 

Heilsølurnar og smásølur av nýtsluvørum siga frá, at vøksturin er um at vera burtur.

Oman fyri nevnda broytta gongd tykist serliga at vera íkomin eftir summarferiuna.

Niðurstøða

Av omanfyristandandi gongur fram, at búskapargongdin í 2003 væntandi verður slakari, enn vit hava upplivað undanfarnu árini. Tann vendin, sum hevur verið væntað at koma fyrr ella seinni, er helst komin nú. 

